
Калядная казка 

(Тэатралізаваны паказ) 

Паводле сцэнарыя (у скарачэнні) Сінкевіч Т.М., словы песень – Канапелька А.І., 

кампазітар  – Казлова Г. М.  

Дзеючыя асобы: Паўлінка, Янка, Дзед Мароз, Снягурка, Мядзведзь, Калядная Каза, 

Бусел, Вавёркі, Заяц, Ліса. 

 

Зала з ёлкай пасярэдзіне. Гучыць мелодыя «Завея». З’яўляюцца Паўлінка і 

Янка. 

Паўлінка і Янка. Цудоўны, добры ў нас настрой! Святы на носе! Новы год 

ды Калядкі! Давайце да свята рыхтавацца. 

Чуецца смех. Каля ёлкі з’яўляюцца Вавёркі. Яны скачуць, штурхаюцца, 

кідаюцца снежкамі. 

Вавёркі. Дарагіх гасцей вітаем! Давайце і мы да свята рыхтавацца. 

Хутка прыйдзе Снягурка. Нас пахваліць.  (Tанцуюць, скачуць, хва-

стамі мятуць падлогу. Потым выходзяць з залы.) 

Песня вавёрак 

1. Мы арэшкаў назбіралі, 

Насушылі, налузалі, 

Шакаладам палівалі. 

Снежным цукрам пасыпалі. 

Прыпеў (разам): 

Вам — нашы арэшкі, 

Нам — вашы ўсмешкі! (4 разы)  

2. Мы грыбочкаў назбіралі,  

Насушылі, нанізалі, 

Шышак смачных наскладалі,  

Шакаладных — угадалі! 

Прыпеў. (8 разоў) 

Выходзіць Мядзведзь. Бачыць ступу. 

Мядзведзь. Вось дык знаходка! Цэлая калода мёду! (Заглядвае ў ступу, рас-

чаравана.) Мёду тут няма. (Нюхае.) Але пах ідзе прыемны... (Зноў нюхае.) Як 

быццам шакалад... О! Можа, ступа гэта шакаладная? Трэба разабрацца! 

(Мядзведзь узвальвае ступу на плечы, ідзе з залы.) 

На палянцы з’яўляюцца Вавёркі. Яны вядуць з сабой Снягурку. 

Вавёркі (парадку). Снягурка! Паглядзі, якая палянка цудоўная! Мы яе 

знайшлі. 

Снягурка. Малайцы, памочніцы вы мае! Палянка гэта самая прыгожая у ле-

се! А ёлка якая! Сапраўдная прыгажуня. Тут і будзем ладзіць свята! 

Вавёркі, Паўлінка, Янка. Ура!!! 

Снягурка. За справу! 

Вавёркі, дзеці і Снягурка любуюцца ёлкай. Да іх падбягае Заяц. Ён нечым за-

непакоены, відаць, моцна спалохаўся. 

Снягурка. Зайка, што здарылася? 

Заяц. Я ўвесь час трасуся-баюся. 

Снягурка. А ты не бойся! 

Заяц. Як не баяцца? Я маленькі! Кожны мяне пакрыўдзіць можа! 

Вавёркі. А мы яшчэ меншыя! 

Заяц. У мяне шмат ворагаў. 

Вавёркі. У нас таксама многа! 

Заяц. I вы весяліцеся? 

Вавёркі. Весялімся і нікога не баімся! 

Снягурка. I ты, Зайка, больш не страшыся, лепш з намі на свяце павесяліся! 

Заяц. Вы, Вавёрачкі, будзеце са мной сябраваць? 

Вавёркі. Будзем! Будзем!  

Паулінка і Янка (разам). 3 намі сябруй — ніколі не сумуй! 

Заяц. I ты, Снягурка? 

Снягурка. Канешне! 

Заяц. Вы мяне супакоілі і развесялілі! Я нават песню зараз заспяваю! 

Вавёркі. Спявай! Спявай, Зайка! Не саромейся! (Усе смяюцца, пляскаюць у 

далоні.) 

Песня Зайца 

1. Абуў Зайка тапкі не на тыя лапкі. 

Падману Лісіцу, буду весяліцца. 

Прыпеў: 

I па снезе і па травах 

      Правы — ўлева, левы — управа. 

      Сцелюцца радочкі — 

      Зайкавы слядочкі. 

2.   Хвост кароткі маю, цераз пні сігаю. 

      Уцякаю лоўка ад любога воўка. 

Прыпеў. (Усе падхопліваюць.) 

3.   А я ў бубен граю, мяне слухаць раю. 

      Сам я невялікі, але зух-музыка. 

Прыпеў. (Усе падхопліваюць.) 

Снягурка. Малайчына, Зайка! Страх свой перамог! А зараз бяжы, усіх на 

свята да ёлкі запрашай! 



Да ёлкі падлятае Бусел. Ён у захапленні. 

Бусел. Цуд! Цуд! 

Снягурка. Калі ласка, да нас, даражэнькі Буслік! Запрашаю да ёлкі ўсіх!  

Лясныя жыхары і дзеці падыходзяць да ёлкі. 

Бусел. 

Наш лясны, пушны народ 

Часта водзіць карагод! 

Разам з вамі будзем рады 

Песні пець і ладзіць жарты. 

Але, перш чым весяліцца, 

Трэба ёлцы пакланіцца. 

Усе кланяюцца ёлцы. 

Снягурка. 

Да мяне, лясны народ! 

Ладзім разам карагод! 

Усе бяруцца за рукі і водзяць вакол ёлкі карагод. 

Песня пра ёлачку 

1. Прыйшла да нас княгінька, лясная гаспадынька. 

Зіхцяць на ёй уборы — арэшкі, шышкі, зоры. 

Агністыя каралі галінкі яе убралі. (2 разы) 

Прыпеў: (2 разы) 

     Засвяціся, ёлачка, кожнаю іголачкай, 

     Памахай галінкамі хлопчыкам з дзяўчынкамі! 

2. Твае густыя веі хавалі ад завеі 

    Аленя і лісічку, і зайку, і сінічку. 

    Сцюдзёнаю парою ты нам была сястрою. (2 разы) 

Прыпеў. (2 разы) 

3. На свяце навагоднім нас радуеш сягоння. 

    Цябе мы прывячаем і песняй велічаем 

    Чароўную ялінку, святочную княгіньку. (2 разы) 

Прыпеў. (2 разы) 

З’яўляецца Мядзведзь са ступай. Ідзе да ёлкі і спявае.  

Песня Мядзведзя 

Ту-пу, ту-пу, ту-пу! Нясе Мішка ступу. 

Мая ступа ладная, ступа шакаладная. 

3 мядовымі пернікамі, з цукровымі пеўнікамі. 

3 ледзянымі хаткамі, з мармеладкамі! 

А цяжкая: ледзь-ледзь паднімае Мядзведзь! 



Снягурка. Смачныя пачастункі ёсць у Дзядулі Мароза! Давайце яго 

паклічам. 

Усе клічуць Дзеда Мароза. З’яўляецца Дзед Мароз з мехам падарункаў. 

Дзед Мароз. 

Дзень добры! У мяне пачастункаў мех поўны. 

Аж казыча мае вуха, каб я вас хутчэй паслухаў. 

Той, хто смелы, будзе першы. Хто раскажа зараз вершы? 

Калі песні хто з вас знае, то няхай нам праспявае. 

Выступленне Паўлінкі, Янкі. Раздаюцца падарункі. Пачастункі атрым-

ліваюць і лясныя звяры. 

Дзед Мароз. 

Хтосьці моцна так грукоча, к нам на свята, можа, хоча? 

Добрага госця вітаем, а злога — праганяем. 

З’яўляецца Ліса. Яна цягне Казу. 

Мядзведзь. Для чаго Ліса Казу цягне? 

Заяц (да Паўліннкі і Янкі). А вы не ведаеце? 

Паўлінка і Янка. Можа, гэта калядная Каза? 

Ліса. Так! Канешне! А вы што падумалі? На Каляды Казе заўсёды рады. 

Яна па хатах ходзіць, пачастункі просіць, 

Шчасце ды багацце ў дом прыносіць! 

Снягурка. Дзякуй табе, Ліска, што нагадала нам пра Каляды! 

Ліса. Я памятаю, што калядаваць трэба з Казою. 

Каза. Бе-е-е... Я патрапіла на свята? Добры дзень да вас у хату. 

Паўлінка і Янка. 

Калядоўшчыкі славутыя: 

Не адпачнуць у свята ні мінуты. 

Па хатах ходзяць, пачастункі просяць, 

Песенькі спяваюць, гаспадароў вітаюць! 

Снягурка. 

I нас павітайце, дабрабыту пажадайце! 

Каза. Бе-бе-бе... (Каза спявае. Усе ёй падпяваюць і танцуюць.) 

Песня Казы 

1. Каляду-калядачкі, папляшчыце ў ладачкі, 

Каб вышэй за вас парос і ўрадзіў буйны авёс! 

Каляду-калядачкі, папляшчыце ў ладачкі, 

Каб расла пшаніца ў полі, каб вы елі булкі уволю! 

Прыпеў: (спяваюць усе разам) 



Дзе Каза рогам, там жыта стогам! 

Дзе Каза нагою, там жыта гарою! 

Дзе Каза хвастом, там жыта кустом! 

2. Каляду-калядачкі, папляшчыце ў ладачкі, 

Каб яснела ў зорках неба, каб было паболей хлеба! 

Каляду-калядачкі, папляшчыце ў ладачкі, 

Каб было вясёлым свята і каб вы жылі багата! 

Прыпеў. 

     (Паўтараецца першы куплет.) 

Прыпеў. 

Дзед Мароз. 

Бачу, што на нашай ёлцы 

Нестае галоўнай зоркі. 

Снягурка. 

Запалі яе, дзядуля, 

Каб усім яна свяціла, 

Шчасце ўсім вакол дарыла. 

Усе. Ёлачка, запаліся! 

Дзед Мароз робіць чароўныя пасы. Гучыць музыка. На ёлцы запальваюцца 

агні. Усе апладзіруюць. 

Снягурка. 

А зараз мой падарунак — 

Калядны пачастунак. 

Вавёркі і Зайчаняткі выносяць калядныя бліны, частуюць усіх. Дзед Мароз 

раздае падарункі і пачастункі. Гучыць музыка. Удзельнікі свята спяваюць 

заключную песню «Блін калядны».  

Песня «Блін калядны» 

Усе разам. Блін калядны — 

                    Добры, ладны! 

                    Нам далёкая дарога 

                    Ў лес ад вашага парога! 

Бусел.         Каляду-калядкі, смачныя аладкі! 

                    Я да вас на каляду і на той год прыляту! 

Заяц.           Каляду-каляды, зайка сёння рады. 

                    Як бліноў пакаштавалі — з Ліскай мы пасябравалі. 

Мядзведзь. Каляду, Каляду, у бярлогу спаць іду. 

                     Смачныя аладкі — як пад’еў — стаў гладкі! 

Вавёркі.      Блін калядны — добры, ладны! 

 Зайка біў у вясёлы бубен, танцаваць і зноў мы будзем! 

Каза             Каляду-калядкі, смачныя аладкі! 

            Каб было вясёлым свята и каб вы жылі багата! 

Госці пад музыку танцуюць з удзельнікамі вакол ёлкі. Снягурка і Дзед Мароз 

развітваюцца. Але, не стрымаўшыся, далучаюцца да тых, хто танцуе. Тан-

цуюць усе. (Прыкладанне 1) 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Прыкладанне 1 

Тэатралізаваны паказ «Калядная казка» 

з выкарыстаннем аўтаскіх касцюмаў 

 

   
 

   


